
 I l dretg da lavur regla ils dretgs e
las obligaziuns da las lavurantas e
dals lavurants sco er da las patrunas e
dals patruns. D’impurtanza èn en quest
connex surtut la Lescha da lavur (pro-
tecziun generala da la sanadad, temp da
lavur e temp da paus, giuvenils, dunnas
en speranza e mammas che tezzan), il
Dretg d’obligaziuns (contract individual
da lavur, contract collectiv da lavur,
contract normal da lavur) e la Lescha fe-
derala davart l’assicuranza d’accidents
(segirezza a la plazza da lavur) .

Nua chat jau plazzas libras?
I vala la paina d’infurmar amis e persunas
enconuschentas davart Vossa tschertga
d’ina plazza da lavur. Uschia vegnis Vus
forsa a savair a temp ch’ina plazza daven-
ta libra edAs pudais annunziar per tala.

Bleras plazzas vegnan però er publi-
tgadas. Ins las chatta en las gasettas quo-
tidianas, savens en ils fegls da plazzas li-
bras agiuntads periodicamain. Er revi-
stas specificas cuntegnan savens inserats

da plazzas.
Sche Vus
n’avais betg
abunà sez ina
gasetta quoti-
diana, giai a la
biblioteca u
en in café, nua

che Vus pudais leger las gasettas quoti-
dianas ed emnilas.

En il center regiunal per intermedia-
ziun da lavur (CIL) chattais Vus er bleras
gasettas quotidianas e revistas. Nizzai-
vels èn er il portals per tschertgar cun
agid dal computer ch’èn installads tar il
CIL. Qua annunzian las firmas lur
plazzas libras. Questa SSI (self service
information) vegn organisada da l’ad-
ministraziun publica.

L’internet sco martgà da plazzas da
lavur daventa adina pli impurtant. En il
fratemp datti bleras differentas bursas da
plazzas libras en l’internet. Per part èn
questas maschinas per tschertgar ina
plazza da lavur gratuitas, per part custan
ellas però er insatge. En cas da las ma-
schinas per tschertgar ina plazza da lavur
che custan pudais Vus savens depositar
in’incumbensa da tschertga per in
tschert temp. Vus survegnis alura las no-
vas purschidas da plazzas per e-mail.

Bleras firmas publitgeschan lur
plazzas libras sin la pagina d’internet da
la firma. En cas d’interpresas e da mana-
schis guardai per quai directamain en
l’internet u telefonai. Quai pudais Vus
er far, sch’i n’è publitgada nagina plazza
da lavur, ma sche Vus As interessais per
la firma. Quai sa numna in’annunzia in-
iziativa u in’annunzia spontana. Annun-
zias seriusas e cumplettas han bunas
schanzas. Ils documents ston però cum-
provar che la persuna che tschertga ina
plazza da lavur è s’occupada intensiva-
main da l’interpresa u dal manaschi.

I dat er biros per l’intermediaziun da
plazzas privats che As gidan a tschertgar
ina plazza da lavur. Tar biros per l’inter-
mediaziun da plazzas pudais Vus inol-
trar Voss dossier d’annunzia. Sche Voss
profil correspunda ad ina plazza libra,
vegnis Vus contactà.

I ls differents contracts da lavur
I vegn differenzià tranter ils suandants
contracts da lavur: contracts individuals
da lavur, contracts collectivs da lavur,
contracts normals da lavur.

Contracts individuals da lavur: Il
contract individual da lavur regla ils
dretgs e las obligaziuns dals patruns e da
las persunas emploiadas. El na sto avair
nagina furma speziala e po – cun excep-
ziun dal contract d’emprendissadi – ve-
gnir fatg er a bucca. Per tuttas duas varts
èsi dentant d’avantatg, sch’il contract
vegn fatg en scrit. Regulaziuns spezialas,
sco p.ex. in scumond da concurrenza u
la regulaziun dad uras supplementaras,
ston vegnir fixadas en in contract da la-
vur en scrit. Ins differenziescha tranter il
contract da lavur limità (che finescha
cun in tschert termin) ed il contract da

lavur illimità (che vegn terminà tras des-
ditga) .

Contracts collectivs da lavur: In con-
tract collectiv da lavur (CCL) vegn fatg
tranter las federaziuns dals patruns e las
federaziuns dals lavurants. En quest
contract defineschan ils partenaris soci-
als las disposiziuns minimalas (p.ex. paja
minimala) che na dastgan betg vegnir
sutpassadas en contracts individuals da
lavur. Ins differenziescha tranter CCL
generalmain impegnativs (contracts per
branschas specificas) e CCL betg gene-
ralmain impegnativs (contracts che
valan mo per ils commembers da la fe-
deraziun) .

Contracts normals da lavur: Con-
tracts normals da lavur (CNL) èn de-
crets da la Confederaziun u dals
chantuns. Els pon vegnir decretads per
branschas senza CCL (p.ex. agricultura,
economia da chasa) sche las pajas ve-
gnan sutpassadas repetidamain. Ils con-
tracts normals da lavur cuntegnan
disposiziuns stringentas davart pajas
minimalas, uras da lavur, prestaziuns so-
cialas e vacanzas. Els valan per l’entira
branscha e dastgan vegnir midads mo a
favur da las persunas emploiadas.

Pajas minimalas resp.
pajas medias en Svizra

En il dretg svizzer na datti naginas pajas
minimalas e naginas pajas medias. Anzi,
l’autezza da la paja vegn fixada tranter il
patrun e l’emploià en il rom da l’en-
gaschament.

Ultra dal contract individual da lavur
fan differentas branschas u interpresas
contracts collectivs da lavur (cf. survart) .
Là fixeschan ils sindicats ed ils patruns
(u er la federaziun dals patruns) tranter
auter disposiziuns davart la paja, davart
la cuntinuaziun da la paja, davart las va-
canzas, davart il temp da lavur e davart
la desditga.

Per tschertas gruppas professiunalas
che n’èn per regla strusch organisadas en
sindicats e che n’han betg in contract
collectiv da lavur decreteschan las auto-
ritads uschenumnads contracts normals
da lavur (cf. survart) .

Calculader da pajas: Cun il calcula-
der da pajas da l’Uniun sindicala svizra
(USS) pudais Vus As infurmar en l’in-
ternet davart la paja ch’è usitada en Sviz-
ra per Vossa activitad resguardond Vossa
scolaziun.

Egualitad da las pajas: Il princip da
l’egualitad da las pajas per dunna ed um è
francà en la Constituziun federala ed en
la Lescha federala davart l’egualitad da
dunna ed um. Sche la lavur è identica ed
equivalenta, ston tuttas duas schlattainas
survegnir la medema paja. L’Uffizi fe-
deral per l’egualitad tranter dunna ed um
As infurmescha, co che Vus stuais proce-
der en cas d’ina discriminaziun da paja.

Durada, desditga: Tge vala
durant il temp d’emprova?

Il temp d’emprova dura 1 fin 3 mais. Il
termin da desditga importa 7 dis. En cas
da malsogna, d’accident u da gravidanza
na datti nagina protecziun cunter la des-
ditga.

Durada dal temp d’emprova: Per il
contract da lavur illimità vala l’emprim
mais sco temp d’emprova. Ins po però er
renunziar al temp d’emprova ubain de-
terminar la durada da quel fin maximal-
main trais mais. Il temp d’emprova vegn
fixà en scrit. Per il contract da lavur li-
mità na prevesa la lescha nagin temp
d’emprova; in tal po però vegnir fixà en
concordanza tranter patrun e lavurant.

Termin da disditga: Durant il temp
d’emprova vala in termin da desditga da
7 dis. La disditga po succeder a bucca e
na sto betg exnum vegnir motivada.

Malsogna, accident e gravidanza: En
cas d’accident u malsogna po il temp
d’emprova vegnir prolungà per ulteriurs
3 mais. Il patrun ha però er il dretg da
disdir il contract da lavur. Durant la pe-
rioda d’emprova na datti numnadamain
nagina protecziun cunter la disditga.
Quai vala er en cas da gravidanza durant

la perioda d’emprova; la lavuranta n’è
però betg obligada da far a savair al pa-
trun da lavur ch’ella saja en speranza.

Quant ditg dastg jau far
ina pausa a la lavur?

Lavurants ed emploiads han il dretg da
far ina pausa a lavur. Quai a partir d’in
tschert temp da lavur quotidian. Pausas
na valan per regla betg sco temp da lavur
pajà.

La Lescha da lavur fixescha: La lavur
sto vegnir interrutta tras pausas a partir
d’in tschert temp da lavur quotidian.
Ella fixescha la durada minimala da las
pausas: in quart d’ura tar in temp da la-
vur quotidian da passa 5 1 /2 uras, ina
mesa ura tar in temp da lavur quotidian
da passa 7 uras, ina ura tar in temp da la-
vur quotidian da passa 9 uras. Pausas da
passa 30 minutas pon vegnir repartidas.

La Lescha da lavur regla il minimum.
Patruns pon natiralmain permetter
pausas pli lungas. Els pon laschar valair
las pausas er sco temp da lavur pajà.

Avais Vus uras da lavur flexiblas? È il
temp da lavur quotidian tranter pli pauc
che 7 e dapli che 9 uras? Alura vala per
fixar la pausa principala la media dal
temp da lavur regular quotidian.

Pausas na quintan betg sco temp da
lavur: Tenor lescha na quintan pausas
betg sco temp da lavur. Pia na ston ellas
er betg vegnir pajadas. I dat però in’ex-
cepziun: Sche Vus na dastgais betg ban-
dunar la plazza da lavur per la pausa,
quinta la pausa tar il temp da lavur. Sco
plazza da lavur vala quel lieu en il mana-
schi u ordaifer il manaschi, al qual Vus
stuais lavurar.

Tut las interrupziuns da la lavur
valan sco pausa, sche Vus pudais As nu-
trir ed As recrear durant quest temp. Sco
pausas na valan percunter betg inter-
rupziuns da la lavur chaschunadas da la
tecnica; quai èn interrupziuns che na
permettan betg da sa recrear.

Sche Vus na pudais betg bandunar la
plazza da lavur pervi dals process da la-
vur (sch’i sto per exempel esser pussaivel
d’intervegnir da tut temp), alura vala la
pausa tuttina sco concedida. Ma Vus
stuais pudair As recrear ed As nutrir sut
cundiziuns igienicas acceptablas. La
pausa sto vegnir pajada en quest cas.

Nagin dretg da pausas da fimar: Pau-
sas da fimar valan medemamain sco in-
terrupziuns da la lavur. Fimaders n’han
betg il dretg da far regularmain pausas
da cigarettas.

Local da pausa u restaurant? L’inter-
presa po relaschar ina regulaziun da
pausas. En quella po il patrun pretender
che Vus passentias Vossa pausa da mezdi
en il local da pausa da l’interpresa. El po
er ordinar temps da pausa. Quai per ex-
empel, sch’i na dat betg avunda plazza
en la mensa e sche la pausa da mezdi sto
vegnir fatga en etappas.

Lavurar tras empè da far pausa? Las
pausas han lieu per regla entamez il
temp da lavur quotidian. Poss jau lavu-
rar tras e persuenter ir pli baud a chasa?
Na. La pausa minimala prescritta per le-
scha sto vegnir observada stringenta-
main; i n’è betg permess da «lavurar

tras», pertge che quai po chaschunar
sbagls ed accidents.

Temp da paus quotidian: Ina pausa
da lavur serva a la recreaziun ed al nutri-
ment durant il di da lavur. Insatge auter
è il temp da paus quotidian: Suenter in
di da lavur avais Vus il dretg d’almain 11
uras temp da paus. Quest temp da paus
cumenza la saira sontga e finescha il cu-
menzament da la lavur. Er quest temp è
prescrit tras la lescha.

Voss patrun po reducir il temp da
paus ina giada per emna fin ad 8 uras.
Quai vala dentant mo per persunas cre-
schidas. E quai pretenda che la durada
dad 11 uras vegnia observada en la me-
dia da 2 emnas. Per giuvenils importa il
temp da paus quotidian en mintga cas
12 uras.

Uras supplementaras e sururas
Co è reglada la dumonda dad uras sup-
plementaras e sururas: Po mes patrun
ma sfurzar da prestar lavur supplemen-
tara tenor la lescha? E tge princips valan
areguard il pajament?

Uras supplementaras
Sch’il temp da lavur normal ch’è fixà en
il contract da lavur vegn surpassà fin al
temp da lavur emnil maximal (tut tenor
la branscha 45 fin 50 uras) discurran ins
dad uras supplementaras. Sco persuna
emploiada essas Vus obligà da prestar
uras supplementaras, sche quellas èn ne-
cessarias, quellas n’èn betg ina surpre-
tensiun fisica e psichica per Vus, quellas
èn pussaivlas e las uras da lavur e da paus
vegnan observadas.

Supplement: Las uras supplementa-
ras ston vegnir indemnisadas cun in
supplement da 25 %. Igl è dentant pus-
saivel d’excluder en scrit il supplement.
Empè d’in pajament pon las uras sup-
plementaras er vegnir cumpensadas tras
temp liber d’almain la medema durada.
Quai premetta dentant Voss consenti-
ment sco er il consentiment da Voss pat-
run. Per ils collavuraturs dal cader n’è il
temp da lavur per il solit betg definì ex-
actamain tenor uras. Ins parta dal fatg
che la prestaziun d’in pensum pli grond
vegnia indemnisada tras la paja pli auta,
ma quai sto vegnir reglà en il contract da
lavur. En scrit poi er vegnir fixà che las
uras supplementaras vegnian indemni-
sadas senza supplement u cun in supple-
ment damain che 25 %.

Sururas
Da sururas discurran ins, sch’il temp da
lavur emnil maximal tenor lescha vegn
surpassà (tut tenor la branscha 45 fin 50
uras) . Las sururas na dastgan betg sur-
passar 2 uras per di. Durant in onn cha-
lendar na dastgan ellas betg surpassar
170 uras (en cas d’in temp da lavur da
45 uras per emna) resp. 140 uras (en cas
da 50 uras) . Ellas ston vegnir indemni-
sadas cun in supplement da paja da 25
%, nun ch’ellas vegnian gulivadas entai-
fer in termin fixà tras temp liber.

Exempel: Ina persuna emploiada
presta durant ina tscherta emna 52 uras
da lavur. Il temp da lavur maximal en
l’interpresa importa 45 uras. Pia ha ella

fatg 7 sururas. Sch’ins parta d’in temp da
lavur contractual da 40 uras per emna,
vegnan anc vitiers 5 uras supplementaras.

Lavur da dumengia e lavur da notg
La lavur da notg (da las 23.00 fin las
06.00) e la lavur da dumengia (da sonda
a las 23.00 fin dumengia a las 23.00) èn
da princip scumandadas. I dat dentant
excepziuns.

La lavur da notg e la lavur da dumen-
gia èn permessas mo sch’ellas èn indi-
spensablas. Sch’ellas èn mo da durada
temporara, survegnis Vus in supplement
da paja. Sch’ins lavura regularmain u
adina la notg u la dumengia, vegn questa
lavur cumpensada tras in uschenumnà
supplement da temp.

Lavur da dumengia e lavur da notg
temporara: In’excepziun temporara è
pussaivla sch’igl è avant maun in basegn
urgent, sche Vus – sco persuna emploia-
da – essas d’accord cun la lavur da notg
u cun la lavur da dumengia ubain sch’i
vegn pajà in supplement da paja d’al-
main 50 % (dumengia) u 25 % (notg) .

Lavur da dumengia e lavur da notg
permanenta u regulara: Da lavur da du-
mengia e lavur da notg permanenta u
regulara discurran ins, sch’insatgi lavura
durant 25 notgs u dapli resp. durant 7
dumengias u dapli per onn chalendar.
Per la persuna emploiada na dastgan re-
sultar ni ristgas ni privels ni grevezzas
tras la lavur da dumengia u da notg.
Persunas emploiadas che lavuran la notg
han il dretg d’ina cumpensaziun da 10
% da quest temp.

Temp da lavur maximal: En tuts dus
cas na dastga il temp da lavur betg sur-
passar 10 uras entaifer 24 uras.

Absenzas da la plazza da lavur
Sco emploià avais Vus en tscherts cas il
dretg d’in congedi pajà. Quai pon esser
eveniments persunals u che pertutgan
ina gruppa da persunas pli gronda.

Eveniments che As pertutgan persu-
nalmain: Per ils suandants eveniments
avais Vus il dretg da mancar da la lavur.
Durant in temp limità n’exista nagina
obligaziun da cumpensar la lavur ch’ins
hamancà.

Motivs numnads en las leschas: acci-
dent, gravidanza e maternitad, ademplir
obligaziuns legalas (p.ex. servetsch mili-
tar) , exequir in uffizi public.

Ulteriurs motivs: maridaglia, na-
schientscha d’agens uffants, mort d’in
proxim parent, midar chasa e.u.v.

Per quests cas survegnis Vus liber. La
durada n’è dentant betg fixada en las le-
schas. Consultai Voss reglament da la-
vur per eruir tge regulaziuns che valan
en Vossa interpresa.

Eveniments che pertutgan ina grup-
pa da persunas pli gronda: Per ils suan-
dants eveniments purtais Vus da princip
sez la ristga, q.v.d. il patrun n’è betg ob-
ligà da pajar in salari: stagnaziun dal
traffic (colonnas) , interrupziun da la
forza electrica, vias serradas, annullazi-
un d’in sgol e.u.v.

Vacanzas e firads
En Svizra han tut las persunas emploia-
das il dretg d’almain 4 emnas vacanzas
pajadas per onn. Giuvenils fin 20 onns
han il dretg da 5 emnas.

Firads: Il 1 . d’avust (festa naziuna-
la) è il sulet firà federal. Ils chantuns
dastgan fixar maximalmain 8 ulteriurs
firads. Quels varieschan tut tenor chan-
tun.

Sch’in firà croda sin in di liber (p.ex.
ina sonda u ina dumengia), n’avais Vus
betg il dretg da cumpensar quel di. In firà
che croda sin las vacanzas na dastga betg
vegnir dumbrà sco in di da vacanzas.

La preschentaziun:
Dossier «Dretg da lavur».

Dapli infurmaziuns:
chatta.ch/?hiid=4563
www.chattà.ch

